
Taflen Ffeithiau Mynydd Illtud 
Ardal o dir comin yw Comin Mynydd Illtud sy’n ymestyn dros 256 o hectarau ac sy’n cynnwys Safle o Ddiddordeb Gwyddonol Arbennig (SoDdGA Pyllau Illtud), Henebion Cofrestredig ac un o Warchodfeydd Ymddiriedolaeth Natur Brycheiniog. 

Mae’r Comin yn gorwedd 335m uwchben lefel y môr ac yn chwarae rôl bwysig yn economïau’r ffermydd o’i gwmpas. Yn gyffredinol, mae hyn drwy bori defaid, er y bydd rhai merlod yn cael eu rhoi i bori a rhedyn yn cael ei dorri ar gyfer sarn (gwellt gwely) yn yr hydref.

Cyfleuster hamdden pwysig yw’r Comin, sy’n denu tua 25,000 o ymwelwyr y flwyddyn. Mae Canolfan Ymwelwyr y Parc Cenedlaethol, Canolfan y Mynydd, yn denu tua 150,000 o ymwelwyr y flwyddyn.

Awdurdod Parc Cenedlaethol Bannau Brycheiniog (APCBB) sydd biau Comin Illtud ac mae’n ceisio rhoi cynllun rheoli ar waith yn unol â’i ddibenion statudol:

1. Cadw ac ychwanegu at harddwch naturiol, bywyd gwyllt a threftadaeth ddiwylliannol Parciau Cenedlaethol.

2. Hyrwyddo cyfleoedd i’r cyhoedd ddeall a mwynhau nodweddion arbennig yr ardaloedd hynny.

Hefyd, mae dyletswydd ar yr Awdurdod Parc Cenedlaethol i "geisio meithrin lles economaidd a chymdeithasol cymunedau lleol yn y Parc”,

TWRISTIAETH
Mae twristiaeth yn gynyddol bwysig i economi’r Parc Cenedlaethol yn gyffredinol. Mae’r APC wedi cymeradwyo Strategaeth Twristiaeth Gynaliadwy sy’n ceisio annog defnydd priodol o’r Parc gan dwristiaid fel y gallant gefnogi’r economi leol.  
HAMDDEN
Y Comin fel Adnodd Hamdden
Prif werth hamdden y safle yw cyfuniad o dir comin hygyrch sy’n agos i gyfleusterau mwy ffurfiol Canolfan Ymwelwyr y Parc Cenedlaethol, a elwir fel arfer yn ‘Ganolfan y Mynydd’. Gall ymwelwyr â’r ardal fwynhau’r lluniaeth, y lloches, y maes parcio a’r wybodaeth a ddarperir gan Ganolfan y Mynydd yn ogystal â chrwydro cefn gwlad gwyllt yn lleol. Yr amrywiaeth o brofiad sydd ar gael mewn un gyrchfan a fydd yn denu llawer o bobl. 

Niferoedd o ymwelwyr
Mae nifer blynyddol yr ymwelwyr sy’n cael eu denu at y Ganolfan yn amrywio rhwng 150,000 a 170,000. Bu arolwg o ymwelwyr ym 1993¹ yn dangos bod 81% o’r bobl a oedd yn ymweld â’r comin hefyd yn ymweld â Chanolfan y Mynydd. Gellir amcangyfrif mai rhwng 20,000 a 22,000 o bobl sy’n ymweld â’r comin bob blwyddyn.
ARCHAEOLEG
Cofnodir 38 o safleoedd ar y comin ac mae’n ymddangos bod y rhan fwyaf o gyfnodau o Oes yr Efydd (tua 4000 o flynyddoedd yn ôl) ymlaen wedi’u cynrychioli. Mae rhai o’r safleoedd ar y comin ymhlith yr enghreifftiau gorau o’u math yn y Parc.
ECOLEG
Mae’r Traeth Mawr a’r Traeth Bach yn rhan o Safle o Ddiddordeb Gwyddonol Arbennig (SoDdGA) Pyllau Illtud. Ardaloedd corsiog isel ydynt gyda phantiau ar ffurf soseri o danynt a gafodd eu sgwrio o’r creigwely yn ystod yr Oes Iâ ddiwethaf.

Llystyfiant
Mae Cyngor Cefn Gwlad Cymru’n ystyried bod y cymunedau llystyfiant ar y Traeth Bach a’r Traeth Mawr yn cyfrannu at wneud SoDdGA Pyllau Illtud yn safle neilltuol, un o’r rhai gorau yng Nghymru ar gyfer llystyfiant cors. Fodd bynnag, digon siomedig oedd arolwg a wnaed ym 1989 o SoDdGA Pyllau Illtud. Roedd hyn oherwydd i’r safle sychu yn ystod sbelen hir o sychder a bod pori trwm gan dda byw ar y rhannau hygyrch o’r gors.
Adar yn nythu
Ar un adeg roedd y Traeth Mawr yn safle nythu allweddol ym Mhowys ar gyfer cornchwiglen, rhegen ddŵr, rhegen fraith a gïach cyffredin. Yn anffodus mae adar sy’n nythu ar y ddaear fwy neu lai wedi darfod yma, er nad yw’r rheswm am hyn yn hollol glir. 
Bydd y bedw a’r helyg sy’n ymdaenu dros y gyforgors wedi darparu mwy o gysgod i lwynogod a chlwydi i frain a phïod. Bydd pob un o’r rhain yn bwyta wyau mewn nythod diamddiffyn. Hefyd, mae newidiadau diweddar mewn patrymau pori - mwy o ddefaid a llai o ferlod - wedi gadael i redyn ac eithin oresgyn y rhos gorlwyni ac mae hyn o bosib wedi lleihau nifer y safleoedd nythu addas eraill. Mae’n bosibl bod cerddwyr â’u cŵn yn aflonyddu ar y cynefin ynghyd ag amodau’n newid ar y tir amaeth o gwmpas wedi cyfrannu hefyd.
Mae’r Traeth Mawr yn denu heidiau o gorhwyaid dros y gaeaf (tua 50) ac yn fwy diweddar mae’r dylluan glustiog wedi’i chofnodi.
Hyd yn hyn, mae 357 o wahanol rywogaethau o anifeiliaid a phlanhigion wedi’u cofnodi ar Fynydd Illtud er 1965. Mae’r rhain yn cynnwys 13 o rywogaethau cen, 55 o wahanol fwsoglau, 129 o blanhigion (gan gynnwys 10 rhywogaeth sydd o bryder o ran eu cadwraeth yn y DU ac un rhywogaeth sy’n brin yn genedlaethol), 11 o wahanol weision y neidr a mursennod (sydd i gyd o bryder o ran eu cadwraeth yn y DU), 18 o wahanol chwilod, 34 o wahanol bryfed, 50 o wahanol bryfed cop, 8 o wahanol famaliaid (2 rywogaeth sy’n flaenoriaeth yn y DU a 2 sydd o bryder o ran eu cadwraeth yn y DU) a 14 o wahanol adar (gan gynnwys 6 rhywogaeth sy’n flaenoriaeth yn y DU a 3 sydd o bryder o ran eu cadwraeth yn y DU).
FFERMIO  
Mae ychydig yn llai na hanner y 34 o gominwyr cofrestredig yn dal i arfer eu hawliau’n rheolaidd. Trwy bori defaid yn bennaf y maent yn gwneud hynny er bod rhai merlod yn cael eu rhoi i bori ac mae rhedyn yn cael ei dorri ar gyfer sarn bob hydref, yn bennaf ar hanner dwyreiniol y comin. Mae’r comin yn chwarae rôl bwysig yn economïau’r ffermydd cyfagos. 
Rhedyn
Torrir rhedyn gan nifer bach o gominwyr i’w ddefnyddio fel gwellt gwely i dda byw. Fel arfer, bydd y rhedyn yn cael ei dorri ym mis Hydref ar ôl iddo wywo; wedyn, mae’n yn cael ei sychu a’i fyrnio. Mae cominwyr yn gwerthfawrogi’r rhedyn sy’n tyfu ar y comin gan ei fod yn darparu cysgod i dda byw yn ogystal â glaswellt yn ystod yr haf . 

Defaid
Y patrwm arferol ar gyfer pori defaid yw troi ŵyn beinw, defaid blwydd a hesbinod allan ar y comin yng nghanol mis Ebrill, gyda mamogiaid ac ŵyn yn dilyn yng nghanol mis Mai. Mae nifer y defaid yn aros yn uchel drwy gydol yr haf a’r hydref. Fel arfer, prin bod unrhyw ddefaid ar y comin yn ystod mis Tachwedd pan gaiff y mamogiaid eu hwrdda  (eu paru gyda hwrdd) ond gall ychydig ddefaid gael eu troi’n ôl ar y comin am weddill y gaeaf.

Bydd pob diadell ddefaid, os nad oes dim yn aflonyddu arnynt, yn pori fel arfer mewn ardal benodol sy’n draddodiadol i’r ddiadell honno; ‘cadw at gynefin’ yw enw’r arfer hwn. Yn sicr, mae lefel uchel yr ymweliadau â’r comin yn aflonyddu ar y patrwm hwn ac yn cynyddu’r anawsterau wrth bori’r comin. Mae’r broblem hon yn cael ei gwaethygu oherwydd mai’r darn culaf o’r comin yw’r ardal o gwmpas Canolfan y Mynydd. Mae defaid yn cael eu gyrru trwy’r darn cul hwn tuag at Dwyn-y-Gaer gan dueddu i aros yn y pen dwyreiniol yn hytrach na symud yn ôl.
Clefydau
Mae clefyd Hydatid yn achos pryder mawr. Mae’r clefyd hwn yn gyffredin yng Nghymru, ac yn cael ei achosi gan lyngyren ruban sy’n byw mewn cŵn, defaid, gwartheg ac anifeiliaid heintiedig eraill. Gall y llyngyren ruban heintio cŵn sy’n ysglyfaethu ar weddillion defaid heintiedig gydag wyau’r llyngyren yn cael eu lledu mewn baw cŵn.  Gall pobl a chŵn godi wyau’r llyngyren o’r ardal heintiedig ac yn bwysicach, mae pobl yn gallu dal y clefyd yn uniongyrchol gan gŵn. Mae’r niferoedd helaeth o dda byw, cŵn a phobl (gan gynnwys cyfran fawr o blant) gyda’i gilydd yn yr un ardal yn golygu bod posibilrwydd i’r clefyd hwn ymledu. Ar hyn y bryd nid oes ardal benodol sydd wedi’i dynodi i gŵn wneud eu busnes ac nid oes cyngor i berchenogion cŵn ynglŷn â sut y dylent reoli eu cŵn yn hyn o beth.
Problemau Eraill
Mae cominwyr yn sôn am nifer o broblemau eraill sy’n gysylltiedig ag ymwelwyr, sef; bwydo defaid a merlod - sy’n eu denu at ochr y ffordd; sbwriel a all fod yn berygl i dda byw; difrod i’r tir ac atal glaswellt a chŵn afreolus yn poeni da byw.

